
2007ko NAFARROAREN EGUNA

Sanz presidenteak nekazaritza eta abeltzaintza sektoreari begira antolatutako "Omenaldia, Nafarroari" ekitaldian parte hartu du

Ostirala, 2007ko azaroaren 30a. Sanz presidenteak Nafarroaren omenez eta nekazaritza eta abeltzaintza sektoreari begira antolatutako ekitaldi batean parte hartu du, gaur eguerdian. 2007ko Nafarroaren Egunaren egitarauan txertatutako ekitaldi horretan, Gobernuko presidenteak Nafarroako armarri bat eman die lehen sektoreko ordezkariei.

Jakina denez, omenaldia Nafarroako toki erakundeei egin zieten, 2004an; adinekoei, 2005ean; eta Garapenerako Lankidetzako GKEei,  2006an.

Nekazaritza eta abeltzaintza sektorearen omenaldiaren hasieran, hitzaldi labur bat egin du Landa Garapen eta Ingurumen Departamentuko kontseilari Begoña Sanzberro Iturririak. Hitzaldi horretan, nekazaritza eta abeltzaintza sektoreak Foru Komunitatean duen garrantziaz jardun du; besteak beste, lehen sektorea lurra lantzeaz eta animaliak hazteaz harago doan zerbait dela nabarmendu du, landa eskualdeetako biztanleriari eusteari eta ingurumena kontserbatzeari begira dakarren onura kontuan hartuta, nagusiki. Arrazoi horiengatik, hain zuzen ere, gizartearentzat funtsezkoa dela azpimarratu du.  

Bestalde, omenaldi honen bidez sektoreari bultzadatxoa eman nahi izan diotela esan du kontseilariak, batik bat kontuan hartuta une berezia dela abeltzaintzarentzat eta Nafarroako jatorri izendapeneko ardoarentzat, azkenaldian krisian baitago; hain zuzen ere, “Gobernu hau bere esku dagoen guztia eginez laguntzen ari  zaiela” gogorarazi du. Kontseilariak aditzera eman duenez, nekazaritza sektorea nazioko eta Batasuneko mailaz gaindi dabil, berregituraketaren eta profesionalizazioaren esparruetan, eta Nafarroa hasita dagoela sektore horri dagokion garrantzia aitortzen, Nafarroako landa eskualdeen garapen sozio-ekonomiko orekatsua bermatzeko alternatiba den aldetik, batez ere. Amaitzeko, baikorrak izateko arrazoiak badaudela nabarmendu du, hala nola Nafarroako Ubidea, nekazaritzako elikagaietako industriaren sustapena, langile guztien profesionalizazioa, eta berrikuntza eta ikerketa alorretako jarduera.  

Kontseilariaren hitzen ondoren, Sanz presidenteak Nafarroako armarria eman die ekitaldian bildutako nekazaritza eta abeltzaintza sektoreko ordezkariei. Ondoren, 1904. urtean sortutako “Agrícola Caja Rural de Artajona, S. Coop. San Isidro” kooperatibako lehendakaria den Luis Recarte Goldaracenak hitz egin du. Kooperatiba hori Foru Komunitateko antzinakoena da. 

Bestalde, Sanz presidenteak esker oneko eta adeitasunezko hitzak eskaini dizkie nekazaritza eta abeltzaintza sektoreko erakundeen ordezkariei. Hitzaldiaren hasieran adierazi du gure herrietako eta familietako sustraiak nekazaritzari erabat lotuta daudela: “Jarduera hori ez da arrotza guretzat, gure jatorria hor kokatzen delako eta mende ugaritan gure errealitatearen eta gizarte kulturaren oinarria izan delako.”  

Bestalde, Gobernuko presidenteak lehen sektoreak Foru Komunitatearen orekari eta kohesioari eginiko ekarpena goraipatu du. Horri esker, biztanleek gure geografian zehar errotzeko aukera izan dutelako.  

“Gure foru erakundeek bultzatutako politikek nekazaritzako elikagaien industria bultzatzen dute —esan du presidenteak—. Industria hori lurreko produktuetan eta kalitate oneneko ganaduan oinarritzen da, laugarren eta bosgarren gamako produktuak lortzeko bilakaeran aurrera eginez. Hori guztia landa inguruneetan kokatutako lantegietan egiten da, bertako biztanleei lana eta ongizatea eskainiz. Era berean, ureztatzeko aukera handiagotzeko bideak jarriko ditugu, Nafarroako Ubidetik eratorritako eremu ureztagarri berriak sortu baitira, eta ondorioz, jakina, gure produktuek balio erantsi handiagoa izango dute. Era berean, landa garapenean eragina izango duen neurri multzoa eratuko da, eta gure herri zein bailarek zeinahi hirik adina aukera eskainiko dizkiete bertako herritarrei, lanari, zerbitzuei, ongizateari eta garapen pertsonal zein sozialari dagokienez.  

Hitzaldiarekin jarraituz, Sanz presidenteak adierazi du lehenengo sektoreko lanak, oro har, gainerako sektorekoak baino zailtasun handiagoa izan ohi duela, eta ondorioz, sektore horretan buru-belarri jarduteko premia dagoela, indarrez eta gogor. Eta, gainera, nabarmendu du gertakari naturalek ezusteko eraginak izaten dituztela, eta ezinbestekoa dela zenbait arlotan sortzen ari diren premia eta egoera berrietara egokitzea; besteak beste, banaketa sareen, ekonomiaren gorabeheren eta lan merkatuaren arloetan.  

Presidenteak, era berean, adierazi du lehenengo sektoreak egiten duen lana babestu egin behar dela, eta gaineratu du foru erakunde guztiek behar besteko bitartekoak jarriko dituztela sektore hori izan dadin, aurreratzean ere, Nafarroaren oinarrizko erreferente.  

Azkenik, Sanzek gogorarazi du gure gizartean gorde den herri jakintza gehientsuena nekazaritzaren alorrekoa dela, eta gizakiak, bere lanaren bitartez, familiak bizirik irauteko behar adina fruitu lurretik eskuratzeko egin duen borroka dela jakintza horren jatorri.  

Nafarroako Jauregiko Tronu Aretoan nekazaritza eta abeltzaintza sektoreari begira Nafarroaren omenez egindako ekitaldi horretan, Bertiz hari laukoteak hainbat musika lan jo ditu.  

Oharra: www.navarra.es webguneko “Berriak” atalean prentsa ohar honi buruzko argazki bat, ekitaldian parte hartu duten Nafarroako nekazaritza eta abeltzaintza elkarteen zerrenda eta Sanz presidenteak eta Sanzberro kontseilariak emandako hitzaldiak ikus daitezke.(

